
A REVISTA DO      CONCELLO DE CEDEIRA

OXeoparque Cabo Ortegal 
está desde hai pouco 
recoñecido pola Unesco. 

Superada a fase de proxecto, o 
territorio entrou a formar parte 
dunha rede de 195 lugares do mundo 
cun valor xeolóxico excepcional. 
Ábrese con elo un vieiro de grandes 
oportunidades para impulsar 
o crecemento económico con 
garantías de sostenibilidade, en 
especial do sector turístico, no que 
o territorio poderá acceder a novas 
fontes de financiación.

O Xeoparque Cabo Ortegal conta 
xa cunha estratexia para o seu 
desenvolvemento, unha folla de ruta 
na que están novas e mellores rutas 

de sendeirismo, a potenciación do 
camiño a Santo André, o deseño de 
programas educativos e de fomento 
da investigación sobre o parque, as 
axudas aos concellos implicados para 
a mellora da eficiencia enerxética, 
a promoción dos produtos do 
sector primario e toda unha serie 
de iniciativas dirixidas a facilitar 
e mellorar a experiencia turística, 
nas que terán cabida as empresas 
do sector, particularmente aquelas 
dirixidas ao turismo activo.

Segue na páx. 5

Avila de Cedeira foi este verán 
un fervedoiro de actividade, 
con actos culturais, 

festas e eventos deportivos que 
configuraron unha axenda ateigada 
de propostas para todos os públicos. 
Desde o goberno local subliñan o 
excelente ambiente que se viviu na 
localidade, que se está a consolidar 

como a capital da zona norte das 
Rías Altas. As Festas da Patroa 
gozaron dunha altísima afluencia, 
ao igual que o resto das citas que se 
desenvolveron ao longo de xullo e 
agosto. As competicións deportivas 
trouxeron a milleiros de persoas e 
contribuíron a animar aínda máis o 
verán.                    Segue nas páx. 2 e 3

 ǿ O Concello dótase dun 
plan de loita contra incendios 
forestais

Páx. 4

 ǿ Cedeira estrea goberno 
“progresista e galeguista” coa 
suma de PSOE e BNG

Páx. 4

 ǿ A escavación do castro 
Sarridal continuará pola 
zona da estrada, cunha ponte 
para permitir o tránsito

Páx. 5

 ǿ Avanza a renovación da 
pista do polideportivo, así 
como outras obras que ten en 
marcha o Concello       Páx. 6 e 7

O Xeoparque abre novas oportunidades

Cedeira viviu un verán cheo 
de festa, cultura e deportes

Sen necesidade de botar números, 
este verán en Cedeira foi de 
récord. A vila estivo ateigada de 

xente en xullo e agosto, tempo no que 
se sucederon moitísimas e variadas 
propostas con máis alta participación 
e afluencia que outros anos, e de novo 
cun excelente ambiente. O goberno 
municipal está satisfeito pola enorme 
acollida que tiveron as Festas da 
Patroa e todas e cantas iniciativas 
organizou ou respaldou, e considera 
que a localidade se está a consolidar 
como capital cultural e deportiva da 
costa norte das Rías Altas.

A música brilou como sempre en 
Cedeira. En xullo desenvolvéronse 
os certames de corais promovidos 
polas asociacións Eixil e Virxe do Mar 
e en agosto celebrouse o encontro 
organizado pola Banda de Música Vila 
de Cedeira, con formacións chegadas 
de Santiso e Lourenzá. Volveu o festival 
Discalz@s coa súa mistura de estilos 
musicais e bo ambiente. Recalou de 
novo o Jazz na Ría, outro encontro que 
é máis que música, e desenvolveuse a 
segunda edición da Ópera Studio, un 
programa único en Galicia, cuxa estrea 
no Auditorio veu precedida por varios 
pequenos concertos na zona vella que 
levaron tamén a lírica ás nosas rúas. 
Cómpre facer unha mención especial 
para as verbenas, que encheron noite 
tras noite a praza Roxa durante as 
Festas da Patroa, con orquestras 
destacadas como os Satélites que 
fixeron bailar a todo o público. 
Segundo comenta o concelleiro Noel 
López, houbo moita xente cada noite 
de festas, especialmente os días 15 e 
16, no lanzamento dos fogos artificiais 
e nos concertos de Mercedes Peón e 
Mondra, espectáculos que fundiron 
raíz e modernidade, coa veteranía 
dunha artista de longa traxectoria e 
a forza dun músico emerxente que 
arrasa entre o público máis novo.

As Festas da Patroa comenzaron co 
pregón dun grupo de persoas usuarias 
de Apader, un acto cargado de emoción 

que subliñou o raizame que teñen coa 
localidade e a importancia do traballo 
da asociación. A choiva daquela 
primeira noite de celebracións non 
espantou á xente, que ficou na praza 
Roxa gozando do Entroido de Verán. 
Unhas horas antes, a Carreira Popular 
que abriu o programa adiantou o que 
sería a tónica das celebracións: os seus 
500 participantes marcaron un fito de 
participación na tradición desta proba. 
A rivalidade entre as pandillas animou 
un ano máis os Xogos Populares, outra 

cita que non falta no verán de Cedeira 
e que encheu de público, pese ao 
cambio de hora pola marea, o paseo 
da Mariña e a súa contorna. Un ano 
máis, o programa do Concello fixo 
unha aposta polo público familiar, con 
espectáculos de circo acaídos para os 
máis pequenos. Os pasarrúas, entre 
eles o da Banda de Gaitas de Ortigueira, 
animaron tamén estas festas, nas que 
non faltaron momentos emblemáticos 
e fondamente emotivos para a 
xente de Cedeira, como a procesión 

Cedeira consolídase no verán como 
capital da cultura e o deporte

Roteiros para coñecer mellor a 
localidade e todos os seus atractivos 

A Oficina de Turismo de Cedeira foi todo este verán un fervedoiro de xente 
na procura de información e orientación. Un ano máis púxose en marcha o 
programa “Descubre Cedeira” de rutas guiadas, que ainda continúa en setembro, 
con catro itinerarios diferentes: o dos Tesouros, polo faro de Robaleira; o da 
Vila, polo casco vello ata Sarridal; o da Pedra Chantada, pola serra da Capelada, 
e a de Santo André de Teixido. Tamén tiveron un enorme éxito as saídas do 
programa “DeRuta”, organizadas polo Concello coa empresa de turismo activo 
Portal Norte, e igualmente continuarán en setembro, con tres propón tres 
percorridos diferentes: un por Punta Candieira e Sarridal, outro polos Altos de 
Santo André e un terceiro circular que pasa polo faro de Robaleira. 

Entre as propostas para afondar na historia de Cedeira cómpre destacar as 
visitas guiadas e de balde ao Castelo da Concepción, que se fixeron durante os 
meses de xullo e agosto de luns a sábado -dúas por semana, en horario de mañá 
e de tarde, e outra o sábado ás doce do mediodía-, con moita afluencia.

marítima ou as cantadas á volta da 
Xira, especialmente a interpretación 
de Nosa Señora do Mar no barrio de 
Crónicas.

O deporte, como a música, pegou 
tamén forte este verán en Cedeira. 
Foron un éxito de participación os 
torneos de ténis, de pádel, o 3x3 
de baloncesto, a travesía a nado e o 
campionato de fútbol praia. Especial 
mención merece a proba do circuíto 
nacional de voley praia que por primeira 

vez se desenvolveu en Cedeira e que 
trouxo a casi medio cento das mellores 
parellas do ranking español. Xunto 
coas competicións, a Deputación 
trouxo a Cedeira os seus cursiños de 
vela e os clubes locais organizaron 
varios campus de verán, unha 
oportunidade para que nenos e nenas 
se inicien nas prácticas deportivas ao 
tempo que se facilita a conciliación. 
O Natación Cedeira, a Street Dance 
School e o Cedeira SD puxeron en 
marcha estes campamentos, aos que 

se sumaron o que organiza Sobre 
Rodas e o Campamento Urbano que 
promoveu o propio Concello. Máis 
de 450 rapaces e rapaces participaron 
nestas actividades.

Todo isto sen esquecer a gastronomía, 
outro piar do atractivo cedeirés. A 
asociación de Piñeiro volveu celebrar 
o seu concurso de tortilla, aínda que 
neste eido hai que destacar a Festa do 
Percebe, que cumpriu vinte edicións 
dando conta de todas as existencias.

D as eleccións municipais 
do 28 de maio saiu un 
novo pleno do Concello 

de Cedeira formado por cinco 
concelleiros do PSdeG-PSOE, 
catro do BNG e catro do PP e da 
investidura, un goberno socialista 
que tendeu a man ao BNG para 
reeditar un goberno de coalición. 
O acordo chegou pouco despois e 
o 13 de xullo celebrouse o pleno de 
organización do mandato, no que 
se distribuiron áreas de goberno.

Así, o alcalde, Pablo Diego Moreda 
Gil, leva Turismo, Seguridade 
Cidadá e Urbanismo. José Antonio 
Rodríguez (BNG), Ismael Durán 
(PSOE), María José Pernas e Lucía 
Picos (PSOE) están na Xunta de 
Goberno e detentan a primera, 

segunda, terceira e cuarta tenencias 
de Alcaldía. Carmela Prieto (PSOE) 
é concelleira de Servizos Sociais, 
Lecer, Persoal, Participación Cidadá 
e Facenda; José Antonio Rodríguez 
(BNG) é concelleiro de Cultura, 
Patrimonio e Deportes; Ismael 
Durán (PSOE) leva Medioambiente; 
María José Pernas (BNG), Medio 
Rural e Parroquias; Lucía Picos 

(PSOE), Igualdade; Noel López 
(BNG), Educación, Mocidade 
e Normalización Lingüística; 
Jesús Romero (PSOE), Obras, 
Servizos, Praias e Cemiterios, e 
Manuela López (BNG), Emprego e 
Promoción Económica.

Por outra banda, o goberno ten 
creado e en funcionamento xa, 
tal como se acordou, unha mesa 
de seguimento de urbanismo 
con representación de todos os 
partidos da corporación e persoal 
técnico do Concello, que está a 
manter encontros quincenais, e tres 
comisións permanentes de Plenos, 
Urbanismo e Contas. A nova Mesa 
de Contratación, por último, conta 
con Carmela Prieto de presidenta e 
José Antonio Rodríguez como vocal. 

Distribución das áreas de goberno e novas comisións

O Concello de Cedeira dotouse 
do seu Plan Municipal de 
Prevención e Defensa Contra 

Incendios Forestais, en cumprimento 
do establecido na lexislación 
autonómica. O documento, que hoxe 
mesmo saiu publicado no BOP e está 
xa colgado na sede electrónica do 
Concello, localiza as faixas nas que é 
obrigado cortar e rozar para xestionar 
adecuadamente a biomasa e minimizar 
o risco de lumes. Desde o goberno local 
destacan que é unha ferramenta útil 
para os propietarios, que teñen así a 
seguridade de identificar as zonas que 
teñen que limpar, e que contribuirá a 
evitar lumes e coidar mellor do monte, 
que é patrimonio de todos e todas.

O plan concreta as ditas faixas lineais 
do territorio que pola súa localización 
preto de núcleos poboacionais, 
infraestruturas, equipamentos, zonas 
edificadas ou parques industriais 
requiren especial protección ante os 
incendios. En xeral, nestas parcelas 

non poden ter presencia o piñeiro, a 
mimosa, a acacia, o eucalipto, a xesta, 
o fento, as silvas ou o toxo, entre outras 
especies.

No mesmo documento, que pasa 
a integrar o Plan de Emerxencias 
do Concello de Cedeira, faise unha 
análise da situación, indicando que 
o municipio ten un risco potencial de 
incendios alto. Entre 2008 e o 2020 
rexistráronse na localidade unha media 
anual de 5,33 incendios que queimaron, 
tamén de media, a 10,6 hectáreas. O ano 
2012 foi o de maior número de lumes e 
máis superficie arrasada e a parroquia 
de Cervo a que máis incendios sufriu 
nese periodo.

Ao fío da publicación do Plan de 
Prevención de Incendios Forestais 
cómpre recordar que o Concello conta 
tamén co seu inventario de camiños 
municipais, que está colgado na web e 
no que é posible e doada a procura por 
referencia catastral dos terreos.

Cedeira conta co seu Plan 
Contra Incendios Forestais  

Visita ás obras na 
DP2206 ao paso 

polo Rego de Tide
O alcalde de Cedeira, Pablo Diego 
Moreda Gil, e o concelleiro de 
Cultura, Patrimonio e Deportes, José 
Antonio Rodríguez, acompañaron 
recentemente á deputada de Vías e 
Obras, Mónica Rodríguez Ordóñez, 
na súa visita á estrada DP 2206 en 
Rego de Tide, na que o organismo 
provincial vai iniciar de inmediato 
unha actuación de mellora. As 
obras están xa adxudicadas, 
pero a empresa encargada está á 
espera do envío dos prefabricados 
necesarios para a súa execución. O 
investimento é de máis de 406.000€.

Opasado día 24 de maio chegou 
a nova desde París, onde se 
celebraba a reunión do Consello 

Executivo da Unesco: o Xeoparque Cabo 
Ortegal xa é unha realidade. Cómpre 
subliñar a importancia do que temos 
acadado nestes anos de traballo man a 
man co resto dos concellos implicados: 
o noso territorio entra nunha lista de 
195 lugares do mundo cun patrimonio 
xeolóxico excepcional, que comparten 
o seu compromiso coa protección 
dos recursos, coa divulgación e co 
desenvolvemento sostible. 

O recoñecemento non significa o final 
de nada, máis ben é o comezo dun 
longo camiño. O Xeoparque Cabo 
Ortegal conta xa cunha estratexia 
definida, na que están a mellora e 
creación de rutas de sendeirismo, a 
potenciación do camiño a Santo André, 
o deseño de programas educativos e 
de fomento da investigación sobre os 
valores xeolóxicos do parque, as axudas 
aos concellos implicados para a mellora 
da eficiencia enerxética, a promoción 
dos produtos do sector primario e 
toda unha serie de iniciativas dirixidas 
a facilitar e mellorar a experiencia 
turística, nas que terán cabida as 
empresas do sector, en especial aquelas 
dirixidas ao turismo activo. 

Ter o título de xeoparque da Unesco 
representa ter un recoñecmento similar 
ao máis coñecido de “patrimonio da 
humanidade”. O de Cabo Ortegal foi o 
único proxecto en España que acadou 
este ano a cualificación e a satisfacción 
expresouse no comunicado que ese 
día fixo público a Asociación para 
Xestión do Proxecto do Xeoparque: 
“É unha grande oportunidade para 
o desenvolvemento socioeconómico 
dos sete concellos, porque un 
Xeoparque, sobre calquera outra cousa, 
é un proxecto de desenvolvemento 
territorial. Supón máis que un impulso 
ao turismo, contribuíndo a xerar 
oportunidades no sector primario 
mediante un aproveitamento sostible 

do territorio, e tamén estimulando ao 
sector secundario. Sen dúbida é unha 
oportunidade para reforzar e potenciar 
o traballo en rede que se leva facendo 
todos estes anos, apostando por un 
crecemento conxunto e harmónico.”

Por citar algún exemplo próximo do 
que a marca xeoparque pode repercutir, 
o Geoparkea da Costa Vasca (composto 
polos municipios de Mutriku, Deba 
e Zumaia) recibe cada ano unhas 
150.000 visitas que descubren o 
territorio da man das empresas locais. 
Ábrense portas, ademais, a fontes 
de financiación europeas. A viaxe ao 
interior da terra non fixo máis que 
comezar!

Xa somos Xeoparque da Unesco

Oalcalde e o concelleiro 
de Cultura, Patrimonio 

e Deportes, Pablo Diego 
Moreda Gil e José Antonio 
Rodríguez, mantiveron 
recentemente unha reunión 
en Santiago coa directora 
xeral de Patrimonio 
Cultural, María del Carmen 
Martínez Insua, para falar 
dos próximos pasos da 
escavación arqueolóxica 
do Sarridal. Segundo a 
proposta presentada polo 

Concello de Cedeira, os 
traballos continuarán pola 
zona na que está o camiño 
asfaltado que vai pola beira 
do xacemento, o que fará 
necesario construír unha 
ponte un pouco elevada que 
permita ver os achados.

En total, as necesidades 
de financiación desta nova 
fase das actuacións ascende 
a uns 36.000€, contando 
esta ponte, a consolidación 

da última campaña e a 
excavación na zona do 
camiño. 

Para seguir avanzando 
no futuro, o goberno 
local de Cedeira leva xa 
tempo contactando con 
propietarios das fincas 
colindantes aos terreos 
escavados, coa finalidade de 
compralas e poder ampliar 
esta importante escavación 
na península do Sarridal.

A escavación no Sarridal continuará 
pola estrada, baixo unha ponte peonil

Ogoberno municipal de Cedeira 
seguiu traballando nos 
últimos meses na tramitación 

de subvencións e novos proxectos 
para mellorar diferentes elementos do 
patrimonio e dos servizos municipais, 
desde a mellora das pistas de pádel 
ata a renovación do ascensor do 
Auditorio, ao tempo que adxudicou e 
ten en execución outras actuacións.

Mellora de tres camiños con 
cargo ás axudas da Agader

O Concello ten en proceso de 
contratación o proxecto de “Mellora 
do firme dos camiños da Laboreña, 
Cartas e O Peneiro”, cun orzamento de 
70.391€ (IVE incluído) que vai afrontar 
con financiación propia e da axencia 
Agader. Son tres viais que suman máis 
de 1,6 quilómetros de percorrido. 
O primeiro une o Camiño Real da 
Madalena co núcleo de Laboreña, 
o segundo vai da AC566 a Cartas e 
o terceiro conecta Sisalde Maior co 
Peneiro. Nos tres casos son camiños 
que teñen tratamentos asfálticos 
superficiais e bastante deteriorados. 
Os traballos van incluír a limpeza de 
gabias e o recheo das fochancas, así 
como a extensión dunha nova capa de 
asfalto que mellorará o firme actual. 

Caldeira de biomasa para a 
piscina municipal

Tamén está en proceso de contratación  
o cambio das actuais caldeiras de 
gas da piscina municipal por outras 
alimentadas por biomasa. O custo é de 
85.000€ e o sistema proxectado permitirá 
aforrar a emisión á atmósfera de 61,39 
toneladas de CO2. O goberno local 
vai financiar o 100% desta actuación a 
través do Fondo de Cooperación Local.

Ampliación do ximnasio do 
Pavillón Polideportivo

Publicouse a licitación e está en 
proceso de contratación a obra de 
ampliación do Pavillón Polideportivo 

que permitirá dotar ao ximnasio de 
maior espazo, pasando dos actuais 83 
metros cadrados a 119 metros cadrados. 
Para acometer a obra, o goberno local ten 
solicitada á Xunta de Galicia unha axuda, 
no marco dunha convocatoria para a 
mellora das instalacións deportivas 
municipais, que cubriría o 80% do 
orzamento. O presuposto é de preto de 
62.000€.

Extensión do saneamento  
na zona das Pontigas

O Concello de Cedeira rematou 
recentemente a obra de ampliación 
da rede de saneamento nas 
Pontigas, actuación que contou cun 
investimento de 98.000€. A nova rede 
dá servizo a máis de trinta vivendas 
dos núcleos das Pontigas e Pardiñeira, 

e a actuación incluiu a instalación de 
sete colectores e catro novos pozos de 
rexistro.

Novo ascensor para o Auditorio

O Concello ten solicitado a axuda do 
Fondo de Compensación Ambiental 
para adicala a renovar o ascensor do 
Auditorio Municipal. A actuación ten 
un custo duns 46.500€ e representa 
cambiar o elevador hidráulico actual, 
con 17 anos de uso, por outro eléctrico, 
máis eficiente e fiable. Actualmente 
está en proceso de contratación.

Cambio do céspede artificial do 
campo do Beco

O goberno local de Cedeira sacou xa a 
licitación e está a piques de contratar a 

Proxectos en tramitación e obras 
en curso do Concello de Cedeira 

Tarima para a nova aula sensorial e as 
clases de Infantil no CEIP Nicolás do Río
O gobernolocal acometeu de urxencia neste inicio do curso a colocación 
de tarima nunha aula do CEIP Nicolás do Río, accedendo a unha petición 
formulada polo equipo directivo do centro e dirixida á creación dunha aula 
sensorial, un espazo pensado para estimular os cinco sentidos e que son de 
especial interese para o alumnado con necesidades especiais. O Concello de 
Cedeira investiu 2.541€ nesta obra para o CEIP Nicolás do Río. Cómpre sinalar 
que tamén ao finalizar o pasado curso o Concello asumiu a instalación de 
tarima de madeira en oito aulas de Infantil cun investimento de 18.000€.

obra de substitución da herba artificial 
do campo municipal do Beco. No 
cambio do céspede vai adoptarse un 
sistema de última xeración, cunha 
herba artificial colocada sobre unha 
base elástica que ofrecerá unha 
absorción de impactos superior ao 
35%. O sistema de colocación, ademáis, 
garantirá unha maior durabilidade e a 
menor deformación co paso do tempo. 
Xunto co céspede en si, vai acometerse 
a renovación de elementos que están 
actualmente oxidados, tanto das 
porterías plegables de fútbol 7 como 
do sistema de drenaxe do campo, así 
como a instalación dun novo sistema 
de rego, aproveitando a rede xa 
existente. O orzamento é de preto de 
250.000€.

Arranxo das dúas pistas de 
pádel e apertura doutra

O goberno local destinou preto de 
54.000€ ao arranxo das dúas pistas 
descubertas de pádel, cuxo mal 
estado fixera que caeran en desuso, 
e á construción doutra nova, que fai 
a quinta cancha municipal para a 
práctica deste deporte. Arranxouse o 
muro das dúas pistas descubertas xa 
existentes e instalouse un novo tapete 
de céspede e rede central. As obras 
da quinta pista incluíron a soleira de 
formigón, o céspede e a rede central, 
así como unha infraestrutura de peche 
lateral de cristal e malla. Tamén se 
habilitou unha nova iluminación para 
as tres pistas descubertas.

Unha piscina dixitalizada

O goberno local solicitou unha axuda 
ao Consello Superior de Deportes para 
a dixitalización da piscina municipal, 
unha iniciativa coa que a instalación 
pasaría a formar parte da rede EPIC –de 
piscinas intelixentes conectadas- que 
está a impulsar a Federación Española 
de Natación (RFEN) a través dos 
fondos Next Generation. O proxecto 

consiste na colocación dunha serie de 
sensores e chips tanto no vaso como 
nas gafas dos nadadores para recoller 
datos que se verán tanto nunha gran 
pantalla xunto á piscina como nunha 
aplicación.

Arranxo da cuberta do antigo 
escolar de Sisalde Maior

O Concello de Cedeira contratou as 
obras de substitución da cuberta do 
antigo escolar de Sisalde Maior, na 
parroquia de Esteiro. Son unhas obras 
necesarias dada a deterioración que 
sofren as vigas e o resto da estrutura 
de madeira do teito. En total, o 
investimento é de 43.900€ (IVE 
incluído). 

Creación dunha senda peonil  
no camiño de Cordobelas

O Concello rematou as obras de 
habilitación dunha senda peonil 
no camiño de Cordobelas, cuxa 
plataforma tamén se ampliou dentro 
da mesma actuación. Investíronse 

preto de 81.000€ (IVE incluído) 
nos traballos, cos que mellorou 
sensiblemente a seguridade vial nesta 
pista que entronca coa carretera 
autonómica AC-566. A estrada de 
titularidade municipal, que contaba 
con anchos de 2,90 e 3,50 metros, 
pasou a ter cinco metros: catro para 
os coches e un para a senda peonil, 
debidamente diferenciada cun 
pavimento en cor vermello.

Proxecto dunha nova zona de 
lecer na rúa Silva

O Concello ten solicitado á Xunta unha 
subvención para  crear unha nova zona 
verde e de lecer nas chamadas Casas 
Baratas. A intervención afectaría ao 
triángulo que está na bifurcación da 
travesía Silva e consiste na instalación 
de bancos, dunha estrutura de cuberta 
parcial e un aparcamento de bicicletas, 
así como a plantación de especies 
vexetais e o arranxo das beirarrúas. 
A idea é acordar cos propietarios do 
edificio cuxa fachada lateral dá a este 
espazo a realización dun mural.

Avanzan os traballos de renovación do 
chan do Polideportivo Municipal

Xa están casi listos os traballos de renovación do chan do Polideportivo 
Municipal. As instalacións contan cun novo pavimento con madera rastrelada 
especialmente deseñada para o uso deportivo, con apoios de goma que 
garanten unha mellor absorción dos impactos e que reducen o risco de lesión 
dos xogadores. Instalouse tamén un novo marcador dixital. É unha actuación 
financiada con cargo ao convenio de colaboración asinado polo goberno 
municipal e a Deputación da Coruña, segundo o cal a administración provincial 
financia o 80% do orzamento. A obra adxudicouse en 151.247€.



edeira respira 
deporte polos 
catro costados. O 
medalleiro  local 
acredítao, igual 
que a listaxe de 

clubes das máis variadas disciplinas. 
Porén, nas últimas décadas decaera a 
presencia do baloncesto, un xogo que 
viviu os seus mellores momentos hai 
tres décadas da man do desaparecido 
Club Baloncesto Cedeira. A comezos 
de 2022, saíndo dunha pandemia 
que quizais lles deu para botar 
moito en falla unhas canastras, sete 
exxogadores daquela xeración que 
conviviu cos mellores anos do OAR 
decidiron crear un 
novo club e impulsar 
o rexurdimento do 
basket.

O Cedeira Basket Club 
concitou apoios desde 
o primeiro momento, 
tanto do Concello 
de Cedeira como de 
patrocinadores e, o que 
é máis importante, de 
xogadores e xogadoras. A 
xunta directiva, formada 
por Gonzalo e José Luis 
Pérez Otero, Juan Manuel 
García Pérez, José Antonio 
García Villar, Juan Ángel Galdo Díaz, 
Edorta López Suárez e Félix Fraguela 
Santos, púxose mans á obra. Ao tempo 
que facía os trámites para constituir a 
entidade, a directiva atraeu a un equipo 
de cadetes que existía na vila, aínda 
que non competía; contactou co CEIP 
Nicolás do Río para poñer en marcha 
as primeiras clases de baloncesto 
e captar inscricións. Comezou a 
xogar un equipo de “babybasket” -na 

imaxe de arriba- e chegado 
o verán, o club organizou un campus 
ao que acudiron 32 nenos e nenas de 
entre 7 e 14 anos.

En xullo de 2022 celebrouse cunha 
alta participación o torneo 3x3, 
todo un clásico do verán cedeirés 
que nas últimas décadas perdera 
continuidade. Neste 2023, os 58 
equipos que competiron no torneo e 
a altísima asistencia non foi máis que 
outra inxección de optimismo.

Segundo explica Félix Fraguela, o 
Cedeira Basket Club ten a aspiración 
de adestrar e competir na vindeira 
tempada con cinco equipos: femenino 
e masculino de minibasket, femenino 
e masculino de infantil e o conxunto 
junior, categoría na que se encadra 
o cadete que xa existía. A entidade 
ten tamén o devezo de introducir 
o basket no programa de escolas 
deportivas municipais que se 
desenvolve ao longo do curso. 

De momento, a pese a que a cativada 
de Cedeira ten a miudo a axenda chea 
de actividades deportivas, a chamada 
do Basket Club está a ter unha boa 
acollida. Como ten que ser, en especial 
cando falamos do deporte base, o 
devezo da entidade é fomentar os 
valores que van asociados á disciplina: 
a solidaridade, a integración, o 
traballo en equipo, o compañeirismo... 
e tamén o bo ambiente que adoita 
reinar dentro e fóra das canchas de 
baloncesto. 

O rexurdir do baloncesto  
nunha vila que respira deporte 

